
MUDDATIDAN AVVAL BERILGAN DARS... 

Murotboyeva Maftunabonu 

Alisher Navoiy nomidagi Toshkent Davlat Oʻzbek tili va adabiyoti universiteti 

2-bosqich talabasi 

 Annotatsiya: Ushbu maqola hayot pillapoyasida ba’zan kichik e’tiborga arzimagan 

ko’rinsada xulosa qilishga arziydigan voqelik xususida so’zlaydi. Har bir voqea hodisadan 

o’zimiz uchun kerakli ibratli jihatlarini olishimiz zarurligi xususida so’z yuritiladi. 

Kalit so’zlar: saboq, xulosa, odob-axloq, erta dars berish. 

Hech esimdan chiqmaydi. Aslida kimningdir kamchiligiga notoʻgʻri nigohla qarash 

men uchun bugun haddan tashqari pastkashlikdek koʻrinadi u qandayin kamchilik 

boʻlmasin. Maʼlum boʻlgani esa shuki, bu dunyoda yomon insonlar yoʻq, shunchaki 

yanglishganlar, yanglishayotganlar va yanglishmoqchilar talaygina. Shu sababdan boʻlsa 

kerak qaysiki insonda kamchilik ilgʻasam yolgʻiz oʻyim Ollohga shukur aytish boʻladi... 

Aniq yoshim esimda yoʻq, kichik qizaloq edim. Uyimizga kelishi kutilayotgan jajji 

mehmonni intizorlik bilan kutardim. Negaki bu "tashrif" ota-onamni juda quvontirishi 

avvaldan maʼlum boʻlgandi. Xatto meni ham oʻzlarining "shirin ertak"lariga butunlay 

ishontirib ulgurishgani yodimda. Vaqt oʻtib oʻsha kunlar ham keldi. Men hozir shiriiiin 

chaqaloqni koʻraman deya orziqardim. Bilasizmi, keyin "nima boʻldi? ", agar shu savolni 

oʻsha onda berganingizdaaa, bolacha aqlim bilan aniq "dard boʻldi, balo boʻldi!" Deb jerkib 

berar edim sizni. Chunki men ukamni ha, ukamni koʻrgandim ilk bor. U shundayin xunik 

ediki, asti qoʻyaverasiz. Xattoki yuzlarida ota-onam taʼriflagan "shirinlik" qayoqda deysiz, 

juda ham hunuk bir manzaraning guvohi boʻlardim gʻalati toshmalar bilan uygʻunlikda. 

Oʻshanda ota-onamga juda koʻp harhasha qilganim hanuz yodimda. Biroq bugun oʻsha 

ishimdan shunchalar uyalamanki, asti soʻramang... 

Aqlimmi tanibmanki, men bilan sodir boʻlgan har qanday voqeaning u kattami yoxud 

kichik ahamiyati yoʻq hikmatini anglashga urinaman va u qanchalik toʻgʻri yoki xato 

bilmasamda oʻzimga xulosalar yasab olaman. Yuqoridagi hodisa esa hayot menga men 

oʻylaganimdanda erta dars berishni boshlaganini bot-bot eslatadi. 

